
Efni: Umsögn um áform um frumvarp til laga um breytingu á lögum um tekjuskatt, nr. 90/2003 

(erlendar fjárfestingar í nýsköpun)  

Samtök atvinnulífsins (SA) hafa tekið til umsagnar ofangreint mál sem birt var á samráðsgátt 
stjórnvalda 2. febrúar. Um er að ræða áform um frumvarp þar sem lagðar verða til breytingar 
á lögum um tekjuskatt með það að markmiði að einfalda regluverk þegar kemur að erlendri 
fjárfestingu í íslenskum félögum og þá einkum til að auðvelda fjármögnun í nýsköpun. Ekki er 
að finna nákvæmar útfærslur á því hvaða breytingar frumvarpið mun bera með sér en því er 
ætlað að einfalda íslenskt regluverk þannig að einfaldara og þar með eftirsóknarverðara sé að 
fjárfesta á Íslandi. Þannig verði felld brott skilyrði og mögulega skattskylda. SA fagna 
áformunum og undirstrika mikilvægi einfalds regluverks og aðlaðandi umhverfis erlendrar 
fjárfestingar á Íslandi.  
 
Erlend fjárfesting er hlutfallslega lítil á Íslandi samanborið við önnur OECD ríki. 
Alþjóðastofnanir hafa ítrekað bent okkur á að leita leiða til að draga úr víðtækum hindrunum 
þegar kemur að erlendri fjárfestingu. Íslenskt efnahagslíf er háð farsælum viðskiptum við 
önnur ríki til að viðhalda góðum lífskjörum. Í fámenninu felast mikil tækifæri en um leið 
takmarkanir. Þess vegna er mikilvægt að umgjörð alþjóðlegra viðskipta sé til þess fallin að 
styðja við þá augljósu hagsmuni sem samvinna við erlenda aðila felur í sér fyrir þjóð eins og 
okkar. Tengsl beinnar erlendrar fjárfestingar og hagvaxtar eru ótvíræð og fjölmargar 
rannsóknir hafa sýnt fram á að bein erlend fjárfesting auki bæði framleiðni og hagvöxt.  
 
Stjórnvöld ættu því að róa öllum árum að því að búa þannig um hnútana að umhverfi og 
regluverk styðji við markmið um að Ísland sé eftirsóknarverður kostur fyrir beina erlenda 
fjárfestingu. Það er nauðsynlegt til að styðja við samkeppnishæfni íslensks atvinnulífs. 
Samtökin styðja þannig fyrirhugaða lagasetningu en áskilja sér rétt til að skila ítarlegri 
athugasemdum við einstaka skilyrði á síðari stigum.  

